
DONNI QAYTA ISHLASH KORXONALARIDA 
ASOSIY ISHLAB XARAJATLARI VA 
UMUMISHLAB CHIQARISH XARAJATLARI 
HISOBINI TAKOMILLASHTIRISH
Aitimbetob Koyshibek Orazbekovich
Berdaq nomidagi Qoraqalpoq davlat universiteti mustaqil izlanuvchisi

Annotatsiya. Ushbu maqolada donni qayta ishlash korxonalarida asosiy va umumishlab chiqarish 
xarajatlari hisobini takomillashtirish masalalari yoritilgan. Xususan, 2010 – “Asosiy ishlab chiqarish” va 2510 – 
“Umumishlab chiqarish xarajatlari” hisobvaraqlari tarkibida ishchi hisobvaraqlar ochish taklif qilingan.

Kalit soʻzlar: ishlab chiqarish xarajatlari, asosiy ishlab chiqarish xarajatlari, umumishlab chiqarish 
xarajatlari, ishchi hisobvaraqlar, ikki yoqlama yozuv.

Аннотация. В данной статье освещены вопросы совершенствования учета основных и 
общепроизводственных затрат на предприятиях по переработке зерна. В частности, предлагается 
открыть рабочие счета в составе счетов 2010 «Основное производство» и 2510 «Общепроизводственные 
расходы».

Ключевые слова: производственные затраты, затраты основного производства, 
общепроизводственные расходы, рабочие счета, двойная запись.

Abstract. This article examines issues related to improving the accounting of direct production and 
general production costs at grain-processing enterprises. In particular, it proposes opening working accounts 
within accounts 2010 “Main Production” and 2510 “General Production Costs”.

Keywords: production costs, main production costs, general production costs, working accounts, double-
entry bookkeeping.

K I R I S H
Oʻzbekiston Respublikasi Vazirlar Mahkamasining «Don va donni qayta ishlash mahsulotlari hisobini 

yuritish tizimini takomillashtirishga, ularning saqlanishi ustidan nazoratni kuchaytirishga doir qoʻshimcha 
chora-tadbirlar toʻgʻrisida»gi [1] qarori don va donni qayta ishlash mahsulotlari hisobini yuritish hamda ularning 
saqlanishi ustidan nazoratni tashkil etishning muhim meʼyoriy-huquqiy asoslaridan biri hisoblanadi. Mazkur 
hujjatda don va don mahsulotlarini qabul qilish, saqlash, ichki tashish, qayta ishlash va sotish jarayonlarida 
dastlabki hisobni yuritish, tegishli xoʻjalik operatsiyalarini hujjatlashtirish hamda don mahsulotlarining miqdor va 
sifat koʻrsatkichlarini nazorat qilish bilan bogʻliq masalalar belgilangan.

Don mahsulotlari hisobini yuritishning amaldagi tartibi korxonalarda xom ashyo va materiallar harakatini, 
ularning ishlab chiqarishga sarflanishini hamda qayta ishlash jarayonida yuzaga keladigan xarajatlarni tizimli 
ravishda hisobga olishni talab etadi. Shu bilan birga, ishlab chiqarish xarajatlarini asosiy ishlab chiqarish va 
umumishlab chiqarish xarajatlariga ajratish, ularning tarkibini aniq belgilash va tegishli hisobvaraqlarda batafsil 
aks ettirish korxonalarda xarajatlar hisobini takomillashtirishning muhim yoʻnalishlaridan hisoblanadi.

M A V Z U G A  O I D  A D A B I Y O T L A R  S H A R H I
Ilmiy adabiyotlarda “Ishlab chiqarish xarajatlari” tushunchasiga bir qancha fikrlar keltirilgan.
Jumladan, R. H. Garrison, E. W. Noreen va P. C. Brewerlarning fikricha, “Ishlab chiqarish korxonalarida 

mahsulot tannarxini shakllantiruvchi asosiy xarajatlar uchta guruhga, yaʼni bevosita material xarajatlari, bevosita 
mehnat xarajatlari va ishlab chiqarish ustama xarajatlariga ajratiladi. Bunda bevosita materiallar va bevosita 
mehnat xarajatlari muayyan mahsulotga bevosita bogʻlanishi mumkin boʻlgan xarajatlarni, ishlab chiqarish 
ustama xarajatlari esa bevosita muayyan mahsulotga biriktirish qiyin boʻlgan ishlab chiqarish xarajatlarini 
ifodalaydi” [2].

R. L. Hilton “Ishlab chiqarish xarajatlarini bevosita materiallar, bevosita mehnat va ishlab chiqarish ustama 
xarajatlari tarkibida koʻrib, mahsulot ishlab chiqarish jarayonida yuzaga keladigan bilvosita materiallar, bilvosita 

mehnat va boshqa ishlab chiqarish xarajatlarini ishlab chiqarish ustama xarajatlari tarkibiga kiritadi” [3] deb 
izohlagan.

B. A. Xasanov va A. A. Xashimovlar “Xarajatlar – mahsulot ishlab chiqarish, tovarlarni sotish, ishlar bajarish 
va xizmatlar koʻrsatish bilan bogʻliq sarflarning puldagi ifodasi” [6] deb hisoblaydi.

K. B. Urazov “Xarajatlar hisobot davrida korxona aktivlarining kamayishi yoki majburiyatlarning koʻpayishi” 
[5] deb taʼkidlaganlar.

M. Y. Raximov va N. N. Kalandarovalarning fikricha, “Xarajatlar maʼlum davr mobaynida sarflangan 
resurslarning pul oʻlchovidagi qiymati” [4].

T A D Q I Q O T  M E T O D O L O G I YA S I
Tadqiqot jarayonida analiz va sintez, induksiya va deduksiya, abstrakt-mantiqiy metodlar, qiyoslash, 

analogiya kabi nazariy metodlar; kuzatish, oʻlchash, manbalarni sharhlash, taqqoslash kabi empirik metodlar 
qoʻllanildi.

T A H L I L  V A  N A T I J A L A R
Donni qayta ishlash korxonalarida mahsulot tannarxini hisoblash xom ashyo sarfi, ishlab chiqarish 

xarajatlari, yordamchi ishlab chiqarish xizmatlari, laboratoriya nazorati, texnologik yoʻqotishlar va tayyor mahsulot 
chiqimini oʻzaro bogʻliq holda aks ettirishni talab etadi. Izlanishlar natijasida olib borilgan tahlillar “Taxiatosh don 
mahsulotlari” AJda un va omixta yem mahsulotlari boʻyicha tannarx kalkulyatsiyasi bir xil yondashuv asosida 
emas, balki mahsulotlarning texnologik xususiyatlari, xom ashyo tarkibi va xarajatlar shakllanishi farqlarini 
hisobga olgan holda tashkil etilishi zarurligini koʻrsatdi.

Amaldagi hisob tizimida ishlab chiqarish xarajatlari asosan 2010-“Asosiy ishlab chiqarish”, 2310-“Yordamchi 
ishlab chiqarish” va 2510-“Umumishlab chiqarish xarajatlari” hisobvaraqlari orqali umumlashtiriladi. Biroq bunday 
umumiy hisob mahsulot turlari, texnologik bosqichlar va laboratoriya xarajatlari boʻyicha yetarli darajada tahliliy 
axborot bermaydi. Shu sababli un, omixta yem va boshqa don mahsulotlari tannarxini hisoblashda xarajatlarni 
mahsulot turlari kesimida alohida jamlash va kalkulyatsiya qilish zarurati yuzaga keladi.

Mazkur zaruratdan kelib chiqib, donni qayta ishlash korxonalarida mahsulot tannarxini hisoblashni 
takomillashtirish uchun 2012-“Un ishlab chiqarish xarajatlari”, 2013-“Omixta yem ishlab chiqarish xarajatlari”, 
2511-“Un boʻyicha laboratoriya xarajatlari” va 2512-“Omixta yem boʻyicha laboratoriya xarajatlari” ishchi 
hisobvaraqlarini amaliyotga joriy etish taklif etiladi. Ushbu ishchi hisobvaraqlar ishlab chiqarish xarajatlarini 
mahsulot turlari va sifat nazorati bilan bogʻliq xarajatlar kesimida alohida hisobga olishga xizmat qiladi.

Yuqoridagi zaruratdan kelib chiqib, “Taxiatosh don mahsulotlari” AJda mahsulot tannarxini hisoblash 
jarayonida ishlab chiqarish xarajatlarini umumiy 2010-“Asosiy ishlab chiqarish” va 2510-“Umumishlab chiqarish 
xarajatlari” hisobvaraqlari doirasida emas, balki mahsulot turlari va sifat nazorati xarajatlari kesimida alohida 
yuritish maqsadga muvofiq hisoblanadi. Buning uchun 2010-hisobvaraq tarkibida un va omixta yem ishlab 
chiqarish xarajatlarini, 2510-hisobvaraq tarkibida esa laboratoriya xarajatlarini alohida aks ettiruvchi ishchi 
hisobvaraqlarni ochish taklif etiladi (1-jadval).

1-jadval
“Taxiatosh don mahsulotlari” AJda 2010-“Asosiy ishlab chiqarish” va 2510-“Umumishlab 

chiqarish xarajatlari” hisobvaraqlari tarkibida ochish taklif etilayotgan ishchi hisobvaraqlar1

Amaldagi 
hisobvaraq

Taklif etilayotgan 
ishchi hisobvaraqlar Hisob obyektining mazmuni

2010-“Asosiy ishlab 
chiqarish”

2012-“Un ishlab 
chiqarish xarajatlari”

Un ishlab chiqarish bilan bogʻliq xom ashyo, ish haqi, ijtimoiy soliq, 
energiya, amortizatsiya, yordamchi xizmatlar va boshqa ishlab 

chiqarish xarajatlarini alohida jamlash

2010-“Asosiy ishlab 
chiqarish”

2013-“Omixta yem 
ishlab chiqarish 

xarajatlari”

Omixta yem ishlab chiqarishda foydalaniladigan xom ashyo, 
komponentlar, ish haqi, energiya, amortizatsiya va yordamchi ishlab 

chiqarish xarajatlarini alohida hisobga olish

2510-“Umumishlab 
chiqarish xarajatlari”

2511-“Un boʻyicha 
laboratoriya xarajatlari”

Un ishlab chiqarish jarayonida sifat koʻrsatkichlarini aniqlash, namlik, 
kleykovina, tozalik va boshqa laboratoriya nazorati bilan bogʻliq 

xarajatlarni jamlash

2510-“Umumishlab 
chiqarish xarajatlari”

2512-“Omixta yem 
boʻyicha laboratoriya 

xarajatlari”

Omixta yem tarkibi, sifat koʻrsatkichlari, komponentlar nisbati va 
xavfsizlik talablarini laboratoriya nazoratidan oʻtkazish bilan bogʻliq 

xarajatlarni alohida hisobga olish

1	  Tadqiqotlar asosida muallif tomonidan ishlab chiqilgan.

1-jadvaldan koʻrinib turibdiki, ishlab chiqarish xarajatlarini mahsulot turlari va laboratoriya nazorati 
boʻyicha alohida ishchi hisobvaraqlarda yuritish mahsulot tannarxini hisoblashning aniqligini oshiradi. Chunki 
un va omixta yem mahsulotlari ishlab chiqarish jarayonida xom ashyo tarkibi, texnologik bosqichlar, sifat 
nazorati, yondosh mahsulotlar va xarajatlarning shakllanish manbalari bir-biridan farq qiladi. Shu sababli 
ularni bitta umumiy 2010-hisobvaraq doirasida jamlash mahsulotlar tannarxi, rentabelligi va xarajatlar 
samaradorligi boʻyicha yetarli darajada tahliliy axborot bermaydi.

2012-“Un ishlab chiqarish xarajatlari” ishchi hisobvaragʻi un mahsulotlari tannarxini shakllantiruvchi asosiy 
xarajatlarni alohida jamlash imkonini beradi. Ushbu hisobvaraqda bugʻdoy xom ashyosi qiymati, ishlab chiqarish 
xodimlari ish haqi, ijtimoiy soliq, elektr energiyasi, asosiy vositalar amortizatsiyasi, yordamchi ishlab chiqarish 
xizmatlari va laboratoriya xarajatlari aks ettiriladi. Natijada un ishlab chiqarish boʻyicha haqiqiy tannarxni 
aniqlash, xarajatlar tarkibini tahlil qilish va tannarxni pasaytirish imkoniyatlarini baholash uchun zarur axborotlar 
shakllanadi.

2013-“Omixta yem ishlab chiqarish xarajatlari” ishchi hisobvaragʻi omixta yem mahsulotlari boʻyicha 
xarajatlarni alohida jamlashga xizmat qiladi. Omixta yem ishlab chiqarishda don, kepak, don chiqindisi, guruch 
uni, ohaktosh uni, qoʻshimcha komponentlar, yoqilgʻi, elektr energiyasi, ish haqi va boshqa xarajatlar ishtirok 
etadi. Ushbu xarajatlarni un ishlab chiqarish xarajatlari bilan aralashtirib yubormaslik mahsulot birligi tannarxini 
ishonchli hisoblash va rentabellikni xolis baholash uchun muhim ahamiyatga ega.

2511-“Un boʻyicha laboratoriya xarajatlari” va 2512-“Omixta yem boʻyicha laboratoriya xarajatlari” ishchi 
hisobvaraqlarini ochish esa sifat nazorati xarajatlarini mahsulot turlari boʻyicha aniq taqsimlash imkonini beradi. 
Donni qayta ishlash korxonalarida laboratoriya xarajatlari faqat umumishlab chiqarish xarajatlari sifatida emas, 
balki tayyor mahsulot sifati, texnologik yoʻqotishlar, namlik darajasi, mahsulot chiqimi va standart talablariga 
rioya etilishini taʼminlovchi muhim xarajat obyekti sifatida qaralishi lozim. Shu sababli laboratoriya xarajatlarini 
tegishli mahsulot tannarxiga asosli taqsimlash mahsulot tannarxining toʻliq va ishonchli shakllanishiga xizmat 
qiladi.

Taklif etilayotgan ishchi hisobvaraqlar mahsulot tannarxini hisoblash jarayonida amaliy natija berishi uchun 
ularning boshqa hisobvaraqlar bilan buxgalteriya bogʻlanishlarini aniq belgilash zarur. Chunki ishlab chiqarish 
xarajatlari xom ashyo sarfi, ish haqi, ijtimoiy soliq, energiya, amortizatsiya, laboratoriya xarajatlari va yordamchi 
ishlab chiqarish xizmatlari orqali shakllanadi. Ushbu xarajatlarning mahsulot turlari boʻyicha alohida jamlanishi 
un va omixta yem tannarxini ishonchli hisoblashga xizmat qiladi (2-jadval).

2-jadval
“Taxiatosh don mahsulotlari” AJda 2010-“Asosiy ishlab chiqarish” va 2510-“Umumishlab chiqarish 

xarajatlari” hisobvaraqlari tarkibidagi ishchi hisobvaraqlarning boshqa hisobvaraqlar bilan bogʻlanishi2

№ Xoʻjalik operatsiyalarining mazmuni
Hisobvaraqlar bogʻlanishi

Debet Kredit
1 Xom ashyo un yoki omixta yem ishlab chiqarish uchun ishlab chiqarishga berilganda 2012, 2013 1013
2 Un yoki omixta yem ishlab chiqarish xodimlariga ish haqi hisoblanganda 2012, 2013 6710
3 Ishlab chiqarish xodimlari ish haqi boʻyicha ijtimoiy soliq hisoblanganda 2012, 2013 6520

4 Un yoki omixta yem ishlab chiqarish uchun elektr energiyasi xarajatlari 
hisoblanganda 2012, 2013 6010

5 Ishlab chiqarishda foydalaniladigan asosiy vositalar boʻyicha amortizatsiya 
hisoblanganda 2012, 2013 0210–0290

6 Laboratoriya xarajatlari mahsulot tannarxiga taqsimlanganda 2012, 2013 2511, 2512
7 Yordamchi ishlab chiqarish xizmatlari mahsulot tannarxiga taqsimlanganda 2012, 2013 2310
8 Tayyor un yoki omixta yem omborga qabul qilinganda 2812, 2813 2012, 2013
9 Laboratoriya xodimlariga ish haqi hisoblanganda 2511, 2512 6710

10 Laboratoriya xodimlari ish haqi boʻyicha ijtimoiy soliq hisoblanganda 2511, 2512 6520
11 Laboratoriya materiallari sarflanganda 2511, 2512 1010
12 Laboratoriya asbob-uskunalari boʻyicha amortizatsiya hisoblanganda 2511, 2512 0210–0290

13 Laboratoriya faoliyati boʻyicha elektr energiyasi va xizmatlar xarajatlari 
hisoblanganda 2511, 2512 6010

14 Laboratoriya xarajatlari tegishli mahsulot tannarxiga taqsimlanganda 2012, 2013 2511, 2512

2	  Tadqiqotlar asosida muallif tomonidan ishlab chiqilgan.

2-jadvalda keltirilgan buxgalteriya yozuvlari ishlab chiqarish xarajatlarini mahsulot turlari boʻyicha alohida 
jamlash, laboratoriya xarajatlarini tegishli mahsulot tannarxiga taqsimlash va tayyor mahsulot qiymatini aniq 
shakllantirish tartibini ifodalaydi. Xom ashyo un ishlab chiqarishga berilganda 2012-“Un ishlab chiqarish 
xarajatlari” hisobvaragʻida, omixta yem ishlab chiqarishga berilganda esa 2013-“Omixta yem ishlab chiqarish 
xarajatlari” hisobvaragʻida aks ettiriladi. Bu esa xom ashyo sarfini mahsulot turlari kesimida alohida nazorat 
qilish imkonini beradi.

Ish haqi, ijtimoiy soliq, elektr energiyasi, amortizatsiya va yordamchi ishlab chiqarish xizmatlari ham 2012 
va 2013 ishchi hisobvaraqlari orqali mahsulot turlari boʻyicha alohida jamlanadi. Natijada un va omixta yem 
ishlab chiqarish xarajatlari bir-biridan ajratiladi, har bir mahsulot turi boʻyicha haqiqiy tannarxni hisoblash 
imkoniyati kengayadi. Bu yondashuv tannarx kalkulyatsiyasi boʻyicha umumiylashgan hisob axborotlari yetarli 
emasligi bilan bogʻliq muammoni bartaraf etishga xizmat qiladi.

Laboratoriya xarajatlarini 2511 va 2512 ishchi hisobvaraqlarida alohida jamlash mahsulot sifatini nazorat 
qilish bilan bogʻliq xarajatlarni tegishli mahsulot tannarxiga asosli taqsimlash imkonini beradi. Jumladan, un sifati, 
namlik darajasi, kleykovina koʻrsatkichi va boshqa laboratoriya tahlillari boʻyicha xarajatlar 2511-hisobvaraqda, 
omixta yem tarkibi, komponentlar nisbati va xavfsizlik koʻrsatkichlari boʻyicha xarajatlar esa 2512-hisobvaraqda 
jamlanadi. Hisobot davri yakunida mazkur xarajatlar mos ravishda 2012 va 2013 hisobvaraqlariga taqsimlanadi.

Shunday qilib, 2012, 2013, 2511 va 2512 ishchi hisobvaraqlaridan foydalanish mahsulot tannarxini 
hisoblashda xarajatlarni aniq guruhlash, mahsulot turlari kesimida tahliliy axborotlarni shakllantirish hamda 
laboratoriya xarajatlarining tannarxga taʼsirini asosli baholash imkonini beradi.

2012-“Un ishlab chiqarish xarajatlari” ishchi hisobvaragʻi un mahsulotlari tannarxini shakllantirishda 
bevosita ishtirok etuvchi xarajatlarni alohida jamlash uchun xizmat qiladi. Ushbu hisobvaraqda tegirmonga 
berilgan bugʻdoy xom ashyosi qiymati, ishlab chiqarish xodimlari ish haqi, ijtimoiy soliq, elektr energiyasi, asosiy 
vositalar amortizatsiyasi, yordamchi ishlab chiqarish xizmatlari va un boʻyicha laboratoriya xarajatlari aks 
ettiriladi. Hisobot davri yakunida mazkur hisobvaraqda jamlangan xarajatlar tayyor un mahsulotlari tannarxiga 
oʻtkazilib, 2812-“Tayyor un mahsulotlari” ishchi hisobvaragʻida aks ettiriladi.

Mazkur hisobvaraqdan foydalanish un ishlab chiqarish jarayonida xom ashyo sarfi va boshqa ishlab 
chiqarish xarajatlarini umumiy hisobdan ajratib koʻrsatish imkonini beradi. Ayniqsa, bugʻdoy qiymati, transport-
tayyorlov xarajatlari, laboratoriya nazorati, texnologik yoʻqotishlar va yondosh mahsulotlar qiymatini hisobga 
olish un tannarxini ishonchli shakllantirishda muhim ahamiyatga ega. Shu sababli 2012-hisobvaraq maʼlumotlari 
un mahsulotlari boʻyicha haqiqiy tannarxni aniqlash, xarajatlar tarkibini tahlil qilish va tannarxni pasaytirish 
imkoniyatlarini baholash uchun asosiy hisob-analitik manba hisoblanadi.

2013-“Omixta yem ishlab chiqarish xarajatlari” ishchi hisobvaragʻi omixta yem mahsulotlari ishlab chiqarish 
bilan bogʻliq xarajatlarni alohida hisobga olishga moʻljallanadi. Omixta yem ishlab chiqarishda xom ashyo 
tarkibi un ishlab chiqarishdan farq qiladi. Jumladan, don, kepak, don chiqindisi, guruch uni, ohaktosh uni, 
qoʻshimcha komponentlar, yoqilgʻi, elektr energiyasi, ish haqi, amortizatsiya va laboratoriya xarajatlari omixta 
yem tannarxining shakllanishida ishtirok etadi. Shu sababli mazkur xarajatlarni 2012-hisobvaraqdagi un ishlab 
chiqarish xarajatlari bilan aralashtirmasdan, 2013-hisobvaraqda alohida jamlash zarur.

2013-hisobvaraqning joriy etilishi omixta yem mahsulotlari boʻyicha mahsulot birligi tannarxini aniq hisoblash, 
xom ashyo komponentlari ulushini baholash va ishlab chiqarish xarajatlari tarkibini tahlil qilish imkonini beradi. Bu 
esa korxonada omixta yem mahsulotlari rentabelligini xolis aniqlash, resurslardan foydalanish samaradorligini 
baholash hamda ishlab chiqarish hajmi va mahsulot assortimenti boʻyicha boshqaruv qarorlarini asoslashga 
xizmat qiladi.

2511-“Un boʻyicha laboratoriya xarajatlari” va 2512-“Omixta yem boʻyicha laboratoriya xarajatlari” ishchi 
hisobvaraqlari mahsulot sifati bilan bogʻliq xarajatlarni alohida jamlashga xizmat qiladi. Donni qayta ishlash 
korxonalarida laboratoriya xarajatlari mahsulot sifatini taʼminlash, xom ashyo namligi, tozaligi, kleykovina 
darajasi, komponentlar tarkibi, mahsulot xavfsizligi va standartlarga muvofiqligini nazorat qilish bilan bogʻliqdir. 
Ushbu xarajatlarni umumiy 2510-hisobvaraqda yuritish ularning qaysi mahsulot tannarxiga taʼsir qilayotganini 
aniqlash imkonini cheklaydi.

Shu bois laboratoriya xarajatlarini mahsulot turlari boʻyicha alohida hisobga olish ularni tegishli mahsulot 
tannarxiga asosli taqsimlash imkonini beradi. Un boʻyicha laboratoriya xarajatlari 2511-hisobvaraqda jamlanib, 
hisobot davri yakunida 2012-hisobvaraqqa, omixta yem boʻyicha laboratoriya xarajatlari esa 2512-hisobvaraqda 
jamlanib, 2013-hisobvaraqqa oʻtkaziladi. Natijada mahsulot tannarxida sifat nazorati xarajatlari toʻliq aks ettiriladi 
va tannarx kalkulyatsiyasining ishonchliligi oshadi.

Umuman olganda, 2012, 2013, 2511 va 2512 ishchi hisobvaraqlarini amaliyotga joriy etish donni qayta 
ishlash korxonalarida ishlab chiqarish xarajatlarini mahsulot turlari va sifat nazorati xarajatlari kesimida alohida 
hisobga olish imkonini beradi. Bu esa tannarxni hisoblashning aniqligini oshirib, har bir mahsulot turi boʻyicha 
xarajatlar tarkibi, rentabellik va ichki zaxiralarni aniqlash uchun zarur boʻlgan hisob-analitik axborotlarni 
shakllantiradi.

Shunday qilib, donni qayta ishlash korxonalarida xom ashyo materiallari, ishlab chiqarish xarajatlari va 
laboratoriya xarajatlari hisobini ishchi hisobvaraqlar asosida alohida yuritish mahsulot tannarxini ishonchli 
shakllantirish uchun zarur hisob-analitik bazani yaratadi. Taklif etilgan 1013, 1014, 1017, 1018, 2012, 2013, 
2511, 2512 va 2314 ishchi hisobvaraqlari xom ashyo harakati, ishlab chiqarish xarajatlari, laboratoriya nazorati 
va davlat resursidagi don boʻyicha xarajatlarni alohida nazorat qilish imkonini beradi. Ushbu yondashuv keyingi 
bosqichda don mahsulotlari tannarxini hisoblash usullarini takomillashtirish, ikki bosqichli tannarx modelini 
qoʻllash hamda birgalikda ishlab chiqarilgan mahsulotlar oʻrtasida xarajatlarni iqtisodiy jihatdan asosli taqsimlash 
uchun metodik asos yaratadi.

